
Almanco voi sfogarme de sta luna

     E dir prima de andar in quel inferno

     De mi disponì pur cieca fortuna

     Che l'intivarla ben l'è proprio un terno.

Un terno l'esser magro o l'esser grasso

     El vegnir fora dreto, o co la goba

     D'un cor de marzapan d'un cor de sasso

     Peochioso, cercantin, o pien de roba.

Un terno el civanzarme una musina

     Per star co sarò vechio in caregon

     O l'ustinarme invece a la Bolina

     E perder el mio stato da cogion.

Un terno el farse avanti co l'inzegno

     O l'esser fin che vivo un visdecazzo

     El far la strada a piè, o farla in legno

     Un terno l'aver duro, o molo el cazzo.

Un terno, e che gran terno! da Sovrano

     Perchè son ladro grando comandar

     Perchè son ladro pìcolo in t'un'ano

     I zorni su la forca terminar.

Ma intanto co ste buzzare a le spale

     Me capita i sessanta, e gò le rape

     L'oselo me fa cusso su le bale

     Le carne se me svoda e le gò fiape.

I denti me scantina, e se gò cuor

     De meterme davanti a un qualche spechio

     No fisso gnanca l'ochio dal dolor

     De veder che ogni dì me cresse el vechio.

De veder che me casca in abondanza

     La neve su la zucca za pelada

     Che gò se stago ben, tanto de panza

     E la giozzeta al naso giubilada.

